
Abstract 
It discusses the usage of English conjunctions to improve learners’ essay writing and the results of the experimental 20-hour essay writing lessons in high school. Questionnaires and focus group interviews were employed and they revealed that learners focus more on the grammatical accuracy than sequencing information and ideas logically. The findings show that these students writing improved to some extent by focusing on coordinating, correlative, adverbial or subordinating conjunctions which provide coherence and cohesion in any writing. Based on the findings, some recommendations to improve essay writing skills are made. 

Зорилго 
Суралцагчдын англиар эсээ бичих чадварыг системтэйгээр хөгжүүлэхийн тулд англи  хэлний холбох хэрэглүүрийг оновчтой хэрэглэж сургах арга барилыг эзэмшүүлэх зорилготой.
Зорилт 
· Англиар эсээ бичих чадварыг хөгжүүлэхийн тулд тухайн хэлний холбоосыг   хэрэглэх онол арга зүйн үндсийг судалж, танин мэдэх
· Суралцагчдаас тандалт судалгаа авч боловсруулах
· Сургалтад хэрэглэх бичих дасгал, даалгавар боловсруулах
· Туршилт хичээл явуулж, үр дүнг тооцох 
Судалгааны арга 
	Энэхүү судалгааны ажлын үр дүнг нарийвчлан гаргахын тулд сэдэвтэй холбогдолтой ном, эх материалыг судлах, ажиглалт, асуулга, албан бус ярилцлага, сорил, туршилт, анализ хийх болон нэгтгэн дүгнэх зэрэг аргуудыг хэрэглэв. 
Сэдвийн судлагдсан байдал 
Хүний хэл, сэтгэхүйн шүтэлцээт чанар хийгээд боловсрол, мэдлэг оюун ухааны түвшин, сэтгэлгээний арга маяг нь бичгийн чадвараар илэрч байдаг онцлогтой. Бичих чадвар нь аливаа суралцагч өөрийн санаа бодлыг бичгээр ойлгомжтой, цэгцтэй илэрхийлэх чадвар бөгөөд үүнийг хөгжүүлэх нь хэлний мэдлэг, чадварыг бататгах, үгийн санг нэмэгдүүлэх, ой тогтоолтыг сайжруулах, сурагчдын өөр өөр сурах хэв маяг, хандлагыг тооцож мэдлэг чадварыг хөгжүүлэх (тухайлбал, тайван орчинд ганцаарчлан ажиллах, бодох, эргэцүүлэх зэргээр хугацаа илүүтэй шаардагддаг суралцагчдад маш тохиромжтой) зэрэгт чухал ач холбогдолтой. Бичих нь чадвар тул тодорхой зорилго чиглэлтэй хийгддэг шат дараалсан үйл юм.
Бичихийн өмнө юу хийж болох вэ? 
i. Тухайн сэдэв, чиглэлтэй холбоотой бүхий л санааг эргэцүүлэн жагсааж бичих 
ii. Жагсааж бичсэн санаануудыг бусдад танилцуулах, санаа бодлыг нь сонсох     (нэмэн дэлгэрүүлэх, хумих)
iii. Нэмэлт мэдээлэл цуглуулах 
iv. Цуглуулсан мэдээллээ зохион байгуулах, цэгцлэх 
v. Санаануудаа бүлэглэх, логик холбогдлоор нь ангилах 
Бичих явцдаа юу хийх вэ? 
i. Санаануудаа схемчлэх 
ii. Үг хэллэгээ оновчтой сонгох 
iii. Санаануудаа нэмэн дэлгэрүүлэх, гүнзгийрүүлэх (жишээ, нотолгоо, ишлэл зэргээр баяжуулах)
iv. Хэл найруулгаа зөв сонгох 
Бичсэний дараа юу хийх вэ? 
i. Нягталж унших (бусдаар алдаагаа хянуулах болон үнэлгээний шалгуур ашиглах)
ii. Засан сайжруулах (зөв бичлэгийн дүрэм, хэл зүй, үг хэллэгийн сонголт зэргийг шалгах) (Бурмаа, 2012). 
Эдгээрээс санаануудаа бүлэглэх, логик холбогдлоор нь ангилах, нэмэн дэлгэрүүлэх, гүнзгийрүүлэх, хэл найруулгаа зөв сонгоход холбох үгс нь нэн чухал үүрэгтэй. Англи хэлний холбох үгс нь салангид өгүүлбэрүүд болон өгүүлбэрийн гишүүдийг холбох үүрэгтэй ба эдгээрийг үүрэг харьцаагаар нь зэрэгцүүлэн холбох (coordinating conjunctions), захируулан холбох (subordinating conjunctions), нийцүүлэн холбох (correlative conjunctions) болон байц холбох үгс (adverbial conjunctions) гэж ангилна (Barkley, Blake, & Ross, 2014). 
Бүдүүвч 1. Англи хэлний холбох үгсийн ангилал

           Зэрэгцүүлэн холбох үгс нь өгүүлбэрийн зэрэгцсэн гишүүд болон энгийн нийлмэл өгүүлбэр, салангид өгүүлбэрүүд, догол мөр зэргийг холбох үүрэгтэй ба англи хэлэнд зэрэгцүүлэн холбох 7 холбох үгс бий. Жишээлбэл, For, And, Nor, But, Or, Yet, So
Энэ тэнцүү ач холбогдолтой (хэсэг бүлэг) үгсийг холбох хос холбох үгсийг нийцүүлэн холбох (correlative conjunctions) холбоос гэнэ. Тухалбал: not only . . . but also, whether . . . or, both . . . and, not . . . but, either . . . or, as . . . as, neither . . . nor ордог. 
Байц холбох үгс (adverbial conjunctions) нь гол хоёр гишүүн өгүүлбэрийн холбоо хамаарлыг заана. Энэ нь биеэ даасан 2 өгүүлбэрийг холбодгоороо зэрэгцүүлэн холбох, нийцүүлэн холбох холбоосоос ялгаатай.   
Англи хэлний байц холбох үгс
	Addition
	Emphasis
	Comparison 
or Contrast
	Cause or 
Effect
	Time

	in addition 
furthermore 
moreover 
further
	in fact 
indeed
	however 
nevertheless 
nonetheless 
otherwise 
in contrast 
in comparison
	as a result 
consequently 
hence 
therefore 
thus
	finally 
meanwhile 
next


Өгүүлбэрүүдийг захируулан холбох үгс (subordinating conjunctions) нь угсарсан нийлмэл өгүүлбэрийн гишүүн өгүүлбэрийг гол өгүүлбэрт нь захируулан холбох үүрэгтэй. 
Захируулан холбох үгс
	Cause or 
Effect
	Concession
	Condition
	Comparison 
or Contrast
	Purpose
	Space or Time

	as 
because 
since
	though 
although 
even though 
even if
	if 
since 
unless 
when 
whenever
	while 
as 
rather than
	in order that 
so that
	before 
since 
once 
after 
while 
when 
until


Тандалт судалгаа, үр дүн
	Тандалт судалгаа нь асуулга ба сорил гэсэн хэсгээс бүрдсэн ба 8 асуулт бүхий асуулга ба богино хэмжээний нөхөх дасгалаар сорилыг авав. Асуулгад 23-р  сургуулийн 12-р ангийн англи хэлний сонгоны ангийн 9 эрэгтэй, 27 эмэгтэй нийт 36 сурагч хамрагдав.  
Сорилоос үзэхэд сурагчдын ихэнх нь ерөнхий түгээмэл хэрэглэгддэг холбох хэрэглүүрүүдээс хэрэглэж байв. Жишээлбэл, because, but, and, also, so, so that, although гэх зэрэг холбох үгс байна. Үүнээс гадна холбоос бус бусад үгсийн аймгийн үгнүүдийг бичсэн тохиолдол их байв. Жишээ нь: already, of, on, me too, I can do homework, something, I think, aim, dear, rather, than, another гэх мэт  
	Асуумжаас харахад сурагчдын эсээ бичих чадварын өөрийн үнэлгээ нь дунд түвшинд байгаа ба ихэнх нь эсээг гэрийн даалгаврын хувьд эсвэл шаардлагатай үед хийж гүйцэтгэдэг ба өөрийгөө хөгжүүлэхийн тулд эрэл хайгуул хийдэггүй нь харагдаж байна.
· Эсээ бичихээсээ өмнө боддог хэдий ч дүрэмд илүү анхаарлаа хандуулдаг байна. Тиймээс заримдаа дүрэмд хэт анхаарал хандуулж бичлэгийн логик уялдаа холбоог хангаагүйгээс санаагаа сайн гаргаж чаддаггүй тохиолдлууд гардаг байна. 
· Эсээ бичихэд ихэнхдээ үгийн нөөц болон дүрмийн мэдлэг муугаас болж эсээ бичихэд тулгарах бэрхшээлүүд олон байдаг байна. 
· Ихэнх суралцагчдад англи хэлний холбох хэрэглүүрийн талаар тодорхой ойлголт байхгүй, тэдгээрийг хэрэглэж, туршиж үзээгүй байгаа нь судалгаагаар харагдлаа. Англиар эсээ бичихэд хэлний бэрхшээлээс гадна эсээ бичих арга барил их дутагдаж байна. Иймд багш нар энэ тал дээр түлхүү анхаарч эсээ бичих арга техникийг эзэмшүүлэх шаардлагатай.  
Туршилт сургалт, үр дүн
Нийслэлийн 23-р сургуулийн англи хэлний дунд шатны (intermediate) хичээл үздэг 12-р ангийн 12 суралцагчийг нийт 20 цагийн хичээлд 4 долоо хоногийн /2016.11.07-2016.12.01/   хугацаанд хамруулав.  
Туршилт хичээлийн агуулга, дасгал даалгаврын төрөл
1. Сурагчдын эсээ бичих түвшинг тандаж тодорхойлох зорилгоор ‘Гадаадад сурахын давуу ба дутагдалтай тал’ сэдвээр эсээ бичүүлэх /40 минут/
2. Англиар эсээ бичих арга барил, төлөвлөлт /40 минут/
3. Англи хэлний холбох хэрэглүүрийн төрөл ба хэрэглээ /80 минут/
4. Англи хэлний холбох хэрэглүүрийн хэрэглээг давуу болон сул /pros and cons essay/ талыг илрүүлэх зорилготой ‘Гадаадад сурахын давуу ба дутагдалтай тал’   эсээний жишээн дээр авч үзэх /120 минут/
4.1 Англиар бичсэн загвар эсээнүүдийг уншиж танилцах /40 минут/ 
4.2 Ангид англиар 200- 250 үгтэй эсээ /pros and cons essay/ бичих I даалгавар /40 минут/
4.3 Дээрх сургалтын дараагаар суралцагчдын бичсэн эхний эсээг уншиж зөвлөмж үнэлгээг суралцагч тус бүрт өгөх. Үүнд холбох хэрэглүүрийн хэрэглээг онцгойлон анхаарах. Мөн гарааны шалгалтад бичсэн эсээтэй нь харьцуулж үзэх /40 минут/  
4.4 Гэрийн даалгаварт эхний эсээг дахин засан сайжруулж бичих II даалгавар өгөх
5. Англи хэлний холбох хэрэглүүрийн хэрэглээ ба үүнийг үзэл бодлоо илэрхийлэх /opinion essay/ жишээн дээр авч үзэх /120 минут/
5.1 Англиар бичсэн загвар эсээнүүдийг уншиж танилцах /40 минут/
5.2 Ангид англиар 200- 250 үгтэй эсээ /opinion essay/ бичих III даалгавар /40 минут/
5.3 Дээрх сургалтын дараагаар суралцагчдын бичсэн эсээнд дүн шинжилгээ хийх, зөвлөмж үнэлгээ өгөх /40 минут/
6. Англи хэлний холбох хэрэглүүрийн хэрэглээг хүүрнэл эсээний /narrative essay/ жишээн дээр авч үзэх /80 минут/
6.1 Англиар бичсэн загвар эсээнүүдийг уншиж танилцах /40 минут/
6.2 Гэрийн даалгаварт англиар 200-250 үгтэй эсээ /narrative essay/ бичих IV даалгавар 
6.3 Дээрх сургалтын дараагаар суралцагчдын бичсэн эсээнд дүн шинжилгээ хийх, зөвлөмж үнэлгээ өгөх /40 минут/
7. Ангид эсээний төрөл бүрээр нь сэдэв боловсруулж суралцагчдын сонгосон аль нэг төрлийн дагуу сэдвээ сонгон эсээ бичих бичгийн шалгалт авах; V даалгавар /80 минут/ 
8. Холбох хэрэглүүрийн хэрэглээнд үндслэн төрөл бүрийн дасгал, даалгавар оруулж тестийн шалгалт авах /40 минут/
9. I ба V эсээг шалгуур үзүүлэлтийн дагуу үнэлж харьцуулах 
Үр дүн 
Сурагчдын түвшинг тогтоож, анхны эсээг бичүүлэхэд сурагчдын ихэнх хувь нь буюу 90% нь эсээнд холбох хэрэглүүр хэрэглээгүй, мөн эсээний бүтцийн тухай сайн мэдэхгүй байгаа нь ажиглагдсан. Зарим суралцагчид эсээний бүтцийн тухай сайн мэдэхгүй байсан учраас холбох хэрэглүүрийн хэрэглээг заахын өмнө эсээний бүтэц, зохион байгуулалтыг заах нь үр дүнтэй байсан. 
Туршилт сургалтын тандалт, явц, эцсийн шалгалтуудын дүн 
              
Гарааны шалгалтын дүнг (2016.11.07) туршилт сургалтын дараах барианы шалгалтын дүнтэй (2016.12.01) харьцуулахад суралцагчдын гүйцэтгэл дунджаар 26.9%-иар өссөн байна.
Дүгнэлт 
Хэлэхүйн үйл ажиллагааны дөрвөн үндсэн чадвар нь ярих, сонсох, унших, бичих чадвар юм. Эдгээр чадварын нэг бүтээлч чадвар болох гадаад хэлээр өөрийн бодол санаа, сэтгэгдэл, дүрслэл зэргийг ойлгомжтой тодорхой илэрхийлж бичиж сурах нь гадаад хэл сурахуйн үндсэн зорилгын нэг юм. Суралцагчдыг англи хэлээр эсээ бичүүлж сургахад эсээний ерөнхий бүтэц, зохион байгуулалт ба англи хэлний олон улсын шалгалтын  эсээг үнэлэх 4 гол шалгуурын талаар эзэмшүүлсэн байвал зохилтой. Иймд эдгээрээс англи хэлний холбох хэрэглүүрийг ашиглан суралцагчдын эсээ бичих чадварыг хөгжүүлэх боломжийг судлах сэдэвт ажлын хүрээнд суралцагчдад англиар эсээ бичих чадвар эзэмшүүлэх, хөгжүүлэх онол, аргазүйн судалгааг хийв.  

Туршилт судалгаанаас өмнө нийслэлийн 23-р сургуулийн англи хэлний сонгоны 12-р ангийн 16-17 насны 36 суралцагчаас нээлттэй болон хаалттай 8 асуулт бүхий асуулгыг тус тус авч нэгтгэн дүгнэв. Уг тандалт судалгаагаар хэл сурах үйл явц, сургалт болон түүний зохион байгуулалт нь суралцагчдын хувийн онцлог, сурах арга барил зэргээс шалтгаалдаг байна. Суралцагчдад англиар эсээ бичихэд тулгарч буй бэрхшээлүүдийг ангилан үзвэл хэлний талаас үгийн нөөц цөөн, үгийн сонголт болон дүрмийн мэдлэг тааруу; сэтгэлзүйн талаас суралцагчдын дийлэнх хувь буюу 71% нь шаардлагатай үед эсээ бичдэг ба 17% нь эсээ огт бичдэггүй гэж хариулсан байв.  Мөн суралцагчид хэлний мэдлэг дутмагаасаа болоод эсээ бичихээс ичдэг, зайлсхийдэг, алдаа гаргахаас айдаг байна. Энэ байдал нь тэдний бичгийн чадвараа хөгжүүлэхэд нөлөөлж буй томоохон сөрөг хүчин зүйл болж байна. 
Иймд суралцагчдын англиар эсээ бичихэд тулгардаг түгээмэл бэрхшээлүүдийг даван туулж бичих чадварыг сайжруулах арга зам, боломжийг турших, үр дүнг тооцох зорилгоор туршилт судалгааг хийж гүйцэтгэв. Нийслэлийн 23-р сургуулийн англи хэлний сонгоны 12-р ангийн 12 суралцагчдад 2016.11.07- 2016.12.01-ний хугацаанд англи хэлний холбох хэрэглүүрийг ашиглан суралцагчдын эсээ бичих чадварыг хөгжүүлэх боломжийг судлах 20 цагийн туршилт сургалтыг явуулсан ба энэ хугацаанд эсээний гурван төрлөөр 5 удаа эсээ бичүүлж, үр дүнг нь тооцов. Гарааны шалгалтын явцад суралцагчид эсээнд холбох хэрэглүүр хэрэглэж сайн мэдэхгүй, эсээний бүтэц, зохион байгуулалт, үг зүй, өгүүлбэр зүйн алдааг түгээмэл гаргаж байсан бол туршилт сургалтын дараа дээр дурьдсан алдаа дутагдлыг харьцангуй бага гаргаж, эсээнд холбох хэрэглүүрүүдийг оновчтой хэрэглэх дөртэй болсноор англиар эсээ бичих чадвар нь зохих хэмжээнд сайжирсан. 
      Үүнээс дүгнэн үзэхэд англи хэлний холбох хэрэглүүрийг ашиглан суралцагчдын эсээ бичих чадварыг хөгжүүлэх боломжтой нь харагдаж байна. 
Зөвлөмж 
Эсээ бичихэд тулгардаг дээрх бэрхшээлийг даван туулахын тулд дараах зүйлсийг санал болгож байна. Үүнд: 
· Сайн бичсэн загвар эсээнүүдээс эсээний ерөнхий бүтэц, зохион байгуулалт, агуулгыг судалж санаа авах 
· Эсээ хэрхэн бичихтэй танилцсаны дараагаар аль болох олон удаа эсээ бичиж дадлагажих  
· Англи шинэ үгс, хоршоо үгийг хам сэдэвт нь сурч идэвхитэй үгийн нөөцөө үр дүнтэй нэмэгдүүлэх 
· Алдаа гаргахаас айхгүй байх 
· Зөвлөмж үнэлгээний дагуу гаргасан алдаанаасаа суралцаж бичлэгээ сайжруулах 
· Өөрийн үзэл бодлоо жишээ баримтаар баяжуулан нотолж чөлөөтэй, тодорхой, оновчтой илэрхийлж бичихийг хичээх 
· Бичсэн зүйлээ сайтар нягтлан шалгах. Зөв бичгийн болон үг үсгийн алдааг дахин дахин уншиж шалгах 
· Компьютер ашиглан бичих үедээ алдаа шалгах програм ашиглах 
· Блог үүсгэж интернетэд байрлуулах 
· Интернетээс e-Pals буюу харилцагчаа хайж олон захидлаар харилцах 

English Conjunctions  


Coordinating conjunctions
FANBOYS 


Correlative conjunctions 
whether ...or 
either ...or 
as...as 



Adverbial conjunctions 
Addition, emphasis, comparison or contrast, cause or effect, time  



Subordinating conjunctions 
cause or effect, concession, condition, comparison or contrast, purpose, space or time  

